
— Кызьы город-заводысь 
сыӵе кизилиос пото? Кыӵе 
анай-атай вордэ-будэтэ таӵе 
усточиосты?

— Дышетӥсьёс, тренеръёс 
котьку шуо: ваньмыз потэ тыр-
шем бордысь. Шонер, но искус-
ство — со ремесло гинэ ӧвӧл, 
татын ваньмыз луыны кулэ: 
инкуазен сётэм быгатонлык, 
чебер веськрес мугор, коорди-
нация, крезьгурез шӧдон, рас-
тяжка... Со сяна, кулэ на луон-
лыкъёс (условиос). Мон будӥ 
Ижын. Нырысь учкыса, семья-
мы огшоры кадь: анае Люд-
мила Александровна — бух-
галтер, атае Юрий Игоревич 
— экономист. Соос кыкназы но 
туж ярато чеберлыкез, егитгес 
дыръязы парен бальной эк-
тонъёсы ветлӥзы, со сяна, анае 
луэ спортивной гимнастикая 

мастер. Чебер суредаське, яра-
тэ крезьгурез, балетэз. Тодам 
лыктэ, кызьы со 1990-тӥ аръё-
сы квартираысьтымы огшоры 
бездыт обойёсамы суредась-
ке вал, бускельёсмы, ӵыжы-
выжыосмы солэсь ди зайнзэ 
учкыны ветлӥзы. Огпол ӵукна 
султӥськом но — борддора-
мы балерина суредамын! Со 
мон понна кыӵе ке пус выл-
лем луиз кадь, угось кема ик 
дыр ӧз ортчы, ульчаын шу-
дыкум, бускельмы Зинаида 
Дружинина (азьвыл балери-
на) матэктӥз но анаелы шуэ: 
сётэ нылдэс балет студие! Ми 
анаеным сое ик возьмаськем-
мы кадь, угось со дырозь мон 
маин но ӧй выры: суредаськи, 
виолончелен шудӥ, бальной 
эктонъёсын выри, спортивной 
гимнастикае, баскетболэ, уяны 

ветлӥ, но Зинаида Ивановна-
лэн занятияз сюри но, вань 
мукетыз соку ик вунӥз — мон 
нырысетӥ урокысен пыраклы 
синмаськи балетлы!

Кӧня ке дыр ӵоже студие вет-
лыса, дышетӥсе ӵектӥз анай-
атаелы монэ Перме дышетскы-
ны келяны. Мыным — 10 арес... 
Келязы. Интернатын улыны 
нырысь-валысь туж секыт вал, 
малы ке шуоно та дырозь тон 
дорын номыр уд кариськы, 
ваньзэ тон понна мамаед лэсь-
тэ, нош интернатын ваньзэ ас-
лыд кароно: уроктэ ас поннад 
дышетоно, дӥськуттэ мисько-
но-утюгано, комнатаез утялто-
но, растяжкае ветлоно... Тонэ 
нокин уг жаля, канфет уг сёты. 
Нош сием весь потэ. Одӥг пол 
нылъёсын сьӧлыкам: ӝытазе 
кытысь ке кӧс макарон шедьты-
са йырйим — ваньмы медпунктэ 
сюрим, дышымтэ сиёнэз кӧтмы 
ӧз вала. Шутэтскон нуналъёсы 
анай-атае дорам вуылӥзы, кӧня 
мон бӧрдӥ, сьӧразы уйиськыса, 
трамвай сьӧры но бызьылӥ. Но 
атае ӝотрак шуиз: ӝожтӥськид 
на ке, балет сярысь вунэт! 
Туж умой, соку монэ ӧз жалялэ 
шуыса.

— Семьядылы луыса тӥ 
выль инвисъёсты усьтӥды.

— Озьы. Шонергес луоз, 
дыр, шуыны: вань кизилиос 
мон пала берытскизы. Пуми-
там сюризы, кизэс мычизы ӟеч 
адямиос, укшазы шудо учыръ-
ёс. Огпол Пермьысь каникулэ 
бертӥ но, атае шуэ: «витьлы» 
дышетскемед понна анаеныд 
тонэ шумпоттэммы потэ — Мо-
скваын конкурс ортче, учкыны 
ветлод-а? Конешно! Семьямы 
понна со дуно усиз, но ӵапак 
со учыр мынэсьтым улонме 
воштӥз!

Мон со конкурсын балери-
наос шоры ымме усьтыса учки: 
кытын соос но кытын мон... 
Одӥг пол гостиницаысь лифтэ 
сюрим Б. Эйфманлэн балетъя 
театрысьтыз педагоген Та-
тьяна Дзюбаен. Синъ ёсыныз 
монэ сӥсъяз, малы конкурсэ 
уд пыриськиське, пе. Ми ды-
раз документъёсмес келяны 
ӝегам, учкыны гинэ лыктӥм, 
шуиськом. Кыӵе номерын, пе, 
улӥськоды. Мон верай. Кема 
ик дыр ӧз ортчы, со комната-
ямы йыгаськиз: возьматы созэ 
элементэз, тазэ... Мынам шок, 
конешно, пыдесъёсы куалекъ-
яло, лулы потыны турттэ. Нош 
со шуэ: августэ Вагановской 
училищее доборъя конкурс 
луоз, дасяське! Мамаеным ог-
огмы шоры долкаса учкись-
ком. Мынод-а, юа. Эскеро, шу-
исько. Ас поннам валасько ук, 
макем шуг луоз отчы пырыны.

Конкурс — одӥг интые 120 
мурт. Уд оске, но татын но ана-
елэн шӧдонэз юрттӥз, сюрес 
вылэ чемодан бичакумы, со 
каски (эктон туфли, пуанты) 
поныны косӥз, мон пумитъ-
яськи ай эшшо. Нош куд-огез 
огшоры туфлиен лыктӥллям 
— соосты соку ик конкурсысь 

пыльтчытӥзы, мар малпаса 
лыктӥды, пе.

Огкылын вераса, малпамтэ 
шорысь монэ кутӥзы кунысь-
тымы тужгес дано училищее! 
Озьы, Пермьысь училищеез 
йылпумъятэк, выжи Санкт-
Петербурге.

Санкт-Петербурглы дышы-
ны, выль коллективе пырыны 
капчи ӧй вал. Но искусство 
курбонтэк уг луы. Кутскыку, ба-
лет сяна, тынад улонад номыр 
мукетыз луыны кулэ ӧвӧл! Ма, 
бӧрысь но: кизили ке тон, ись-
ке, ас удысад уката усто луо-
но! Быт, семья сярысь веранэз 
ӧвӧл, малпасько. Ӧжытэз чида-
лоз, куке тон дорад толэзьёсын 
уд вуылӥськы, нош вуиськод ке 
— чемодан воштыны гинэ.

Эктэм сяна, мон али егитъ-
ёсты дышетӥсько на. Мыным 
40 арес, но шӧдӥсько, эктыны 
кужыме, мылкыды трос ай, 
соин ик улонам планэ коть-
ку одӥг: эктыны! Мынам вань 
примере — Майя Плисецкая. 
Со 40 арлэсь кема эктӥз! (Бале-
тысь артистъёс, 15-20 ар ужаса, 
пенсие потыны быгато. — авт.) 
Нялтас вераса, мыным улонам 
туж бадӟым шуд усиз — огпол 
соин одӥг сцена вылын эктыны 
кылдӥз! М. Плисецкаяез нокин 
уз ортчы, со милям, балетной-
ёслэн, Инмармы!

А, эшшо Андрей Баталов он-
громытъяз. Со быдэс дуннелы 
тодмо артист, трос аръёс ӵоже 
Мариинской театрын, бӧрысь 
Даниысь королевской бале-
тын эктӥз. Нялтас вераса, со но 
Ижысь. Огпол театрысен дорам 
лыктӥз но шуэ: Лена, мон карье-
раме йылпумъясько, берпуметӥ 
спектакль эктӥсько, султы мо-
нэн дуэтэ. Нырысь мон малпай, 
исаське шуыса. Но ми зэмен но 
ӵош эктӥм, мар вал со, али шуг 

вераны, лулы потоз кожасько 
вал: быдэс дуннелы тодмо арти-
стэн эктыны — со укыр бадӟым 
дан! Нош янгышасал ке?!

Кельшылӥз озьы ик Ульяна 
Лопаткина. Со туж аспӧртэм, 
мукет, тунсыко.

— Тӥляд спектакльёсады 
— «Лебединое озеро», «Бая-
дерка» — солистка 32 фуэте 
лэсьтыны кулэ...

— Со понна ик дышет-
скиськом аръёсын. Шуг, но 
вормонтэм ӧвӧл. Со понна 
макем чебер!

— Шуг-а эктыны огпар 
шедьтыны яке дышетӥсен 
огкылысь ужаны?

— Милям ужамы зэмзэ 
но туж бадӟым инты басьтэ 
дышетӥсь. Мыным удалтэ та 
ласянь. Али эктӥсько РСФСР-
ысь калык артистка, тодмо ба-
лерина, педагог Любовь Куна-
кова кивалтэм улсын. Таиз но 
Ижысь! Со понна бен бордаз ӧз 
юнматэ, озьы укшаз. Эктӥсь но 
дышетӥсь куспазы тупаны кулэ. 
Со сяна, мон весь тыршисько 
вӧжогес эшъёсы шоры учкыны: 
кызьы соос созэ яке тазэ каро, 
кызьы дасясько спектакльлы, 
марлы золгес саклык висъяло...

Ӵош эктӥсь эшъёсыным но 
кыл шедьтӥськом, ог-огмес 
лӧпкытъяны выриськом. Дуэт 
сярысь ке верано, татын 2 адя-
миос ог-огзы пушкы сылмыны 
кулэ, та ласянь мыным лякыт 
эктыны Константин Зверевен.

— Кызьы учкиськоды кон-
курсъёс шоры? Уг-а сӧро соос 
пиналъёсты?

— Котькыӵе конкурс — со 
спорт, политика, отчы пырись-
киськод ке, валаны кулэ, тон 
яке вормод, яке келялод. Уз-а 
шуккы со? Но сое валан понна 
одӥг пол эскерыны кулэ, дыр. 
Мон пыриськи Сеулын (Южной 
Корея) ортчем конкурсэ. Отчы 
вуим но валам: интыос люкы-
лэмын ни! Но ми публикаез но 
жюриез устолыкенымы сокем 
паймытӥськеммы, интыоссэс 
вошъяно луизы. Али мон аслэсь-
тым дунме тодӥсько ни, соин 
нокыӵе конкурсъёс кулэ ӧвӧл ни.

— Вань-а балетнойёс 
пӧлын вожъяськон, йыр-
куръяськон, пыд пуктон?

— Воксё сыӵе, кыӵе кино-
осын возьмато — ӧвӧл. Чида-
мон (серекъя). Вожъяськон 
вань, дыр, котькуд творческой 

коллективын. Уката ик тон му-
кетъёслэсь азьпалан ке. Но со 
шоры учкыса улӥд ке, выро-
нэз но ӧвӧл. Бен, мон шӧдылӥ 
вожъяськонэз, малы ке шуо-
но училищеез горд дипломен 
йылпумъяй, выпускной экза-
мен дыръя монэ 2 театре ужа-
ны ӧтизы: Мариинское но Ми-
хайловское. Но Мариинскойын 
солистэ соку ик уг пукто, нош 
Михайловскойын валтӥсь кон-
тракт ӵектӥзы — кордебале-
тын эктытэк, соку ик солистэ 
юнматӥзы, 2 ар ортчыса, при-
ма-балерина луи. Валамон ини, 
тыбыр сьӧрам шыпыртылӥзы, 
но куке адӟизы быгатонлыкме, 
буйгазы кадь. Оло ӧз, но мынам 
со сярысь малпаськыны дыры 
ӧй вал. Огкылын вераса, вань-
мыз умой вал, но адями котьку 
утча, кытын умойгес, соин, куке 
2008-тӥ арын ӧтизы Мариин-
ской кун театре, мон лобӟыса 
мынӥ. Примаысь — солистэ, 
одӥг тубатлы улӥе, но кыӵе те-
атре! Репертуарам 40-лэсь трос 
спектакльёс, ваньмаз сямен 
валтӥсь рольёсты эктӥсько.

Ми ог-огмылы юрттыса 
ужаны тыршиськом кадь потэ, 
малы ке шуоно сотэк спек-
такль куашкалоз, нош учкись 
сое валалоз. Огпол Японие 
мынон азьын мыным шуо: 
мынӥськом премьераен, тон 
валтӥсь партиез эктӥськод! 
Кызьы? Мыным 19 арес, опы-
тэ пичи, спектакль асьме теа-
трын но эскеремын ӧвӧл ай... 
Нырысетӥ актэз эктӥ, йыбырт-

тыны шуыса потӥ но шодӥсько 
— пыдме шонертэме уг луы 
ни. Ярам, партнеръёсы бордам 
сыло вал, соос юрттӥзы. Ан-
трактын пукисько гримёркаын 
бӧрдыса: кызьы эшшо 2 актэз 
эктом, пыды коскамын! Но 
эшъёсы кызьы ке буйгатӥзы, 
ваньмыз пӧрмиз.

Вал кунгож сьӧрын одӥг 
учыр, но юромо меда со лэсьтэ-
мын вал? Кытынзэ уг тодӥськы, 
но пиосмылэн гримёркаысьты-
зы сиёнзы ышиз. Милям курт-
чонмы котьку сьӧрамы луыны 
кулэ, малы ке шуоно кафеостӥ 
ветлыны дыр но, кужым но 
ӧвӧл, вань ӟигарез кельтоно 
ӝыт ужрадлы! Вылаз ик, спек-
такль азьын уг яра мар сюрем 
сиыны. Озьы пиосмы лумбыт 
ву вылын улӥзы, но чидазы: 
спектакльын туж умой эктӥзы.

Сиён сярысь ке, таиз пу-
мысен но мултэс кышка-
то. Мон, кылсярысь, ваньзэ 

сямен сиисько, но солэсь уг 
куайиськы, малы ке шуоно 
репетициосын, спектакльё-
сын вань калорийёс ӝуало.

— Дуннеез котыръякуды, 
вуттӥськоды-а выль шаеръ-
ёсты учкыны, шумпотон 
басьтыны?

— Пандемия дырозь труп-
паенымы дуннеез туж трос ко-
тыръям, гастрольёсмы 2-3 толэ-
зен кыстӥськылӥзы я Япониын, 
я Европаын. Милям котырмес 
вошъяны, багажмес возьманы 
дырмы ӧй вал, соин азьлапал 
кӧня ке чемодан тырылӥм: огзэ 
куштӥськом, мукетсэ кутӥськом 
но кошкиськом. Остэ, кӧня меда 
соос вал мынам улонам!

Одӥг аре мон, Мариинка-
ын ужам сяна, кунгож сьӧрын 
ужай ас кожам. Огпол, спек-
такль бере гостиницае вуыса, 
валес вылэ уси но, телефонэ 
жингыртэ: тон кытын али? Мон 
уг тодӥськы... Йырын ваньмыз 
сураськемын ни, малы ке шу-
оно нуналлы быдэ пӧртэм са-
молётъёс, странаос, гостини-
цаос, сценаос... Мырдэм тодам 
лыктӥз, али мон Римын шуыса. 
Огкылын вераса, со учыр бере 
мон аслым шуи: тырмоз! Ас ко-
жам ужанлэсь куштӥськи.

Гастрольёс туж жадьыто, 
мукет ласянь, туала артистъёс 
жаль пото: кызьы соос будозы, 
азинскозы, мукет интыосын ӧз 
эктэ, асьсэды дуннеысь мукет 
валтӥсь театръёсын ӧз возьма-
тэ ке? Балетын уг яра одӥг ин-
тыын сылыны.

— Ӵем-а бертылӥськоды 
Иже?

— Азьвыл ӧй ваньмылы, 
но пандемилы луыса ӵемгес 
пӧрмылӥз. Татын уло анае-
атае. Иже вуылыкум, мон али 
но мугорме золъяны ветлӥсько 
пичи дырысьтым залэ, со ин-
тыяськемын Металлургын, 
отчы али но ветло пиналъёс, 
дышетэ синмаськымон адями 
Иван Петрович Шкрабов (Уд-
муртиысь культура удысысь 
дано ужась, балетысь тодмо 
артист. — авт.) Солы 80 арес-
лэсь трос ни, нош мылкыдыз 
весь эктэ.

Анае-атае, сестраелэн-бра-
тэлэн семьяоссы Петербурге те-
атре вуыло, вань спектакльёсме 
тодо. Мамае туж визьмо, валаса 
учке балетэз. Папаелы кельше 
мон шоры учкыны (серекъя).

Санкт-Петербург мыным туж 
кельше, со мынам кыкетӥ доре 
луиз. Кытысь ке берытскыкум, 
аэропортын ик ымнырме тӧл 
шоры пуктӥсько но шумпотыса 
сылӥсько: родной омыр!

_______

Зинаида РЯБИНИНА

Тунсыко

Елена Евсеевалэн пересь песятаез (прадедэз) Николай 
Иванович Евсеев вордскемын Шаркан ёросысь Бызин гуртын. 
Выжыезъя — удмурт. Эсер вылэм. 1917-тӥ арын Вятка 
губерниысь комитетлэн ёзчиез вылэм, кивалтэм Воткинскысь 
кооператоръёсын. Пыриськем Учредительной собранилэн 
кенешаз. 1918-тӥ арын Ижевск-Воткинск восстанилэн одӥгез 
азьветлӥсез вылэм. Бӧрысь, нимзэ воштыса, улоно луэм 
Сибирьын. Ужам бухгалтерын. 3 пол арестовать карылэмын, 
1937-тӥ арын ыбемын. Шонере поттэмын 1991-тӥ арын.

Город-заводысь — балет дуннее!

Искусство курбонтэк уг луы. Кутскыку, балет сяна, 
тынад улонад номыр мукетыз луыны кулэ ӧвӧл! 
Ма, бӧрысь но: кизили ке тон, иське, ас удысад
уката усто луоно!  

Любовь Кунаковаен ӵош Лондонын.

Елена Евсеева. 

Удмуртиын вань Операя но балетъя театр, со бордын 
ужась нылпи студия. Городын улӥсьёс гажало балетэз, по-
становкаосы билетъёс кӧня ке толэзьлы азьлапал бась-
тыса быро. Но быдэс дуннелы тодмо эктӥсьёсмы трос ик 
ӧвӧл: Андрей Баталов, Любовь Кунакова, Светлана Шахот-
кина, Елена ЕВСЕЕВА.
Алигес Елена Юрьевна дораз отпуске бертылӥз, Йӧскалык 
библиотекаын соин туж тунсыко пумиськон ортчиз.

Репетициос уг йылпумъяськыло.

«Щелкунчик» балетын эктэ Давид Залеевен ӵош.

Елена Евсеева — Санкт-
Петербургысь Мариинской 
театрысь нырысетӥ 
солистка. 2001-тӥ арын 
йылпумъяз Ӟуч балетъя 
А. Ваганова нимо 
академиез (Марина 
Васильевалэсь классэ). 
Эктэ тодмо педагог 
Любовь Кунакова кивалтэм 
улсын. 2009-тӥ арын 
балетысь артистъёслэн 
Сеулын ортчем калыккуспо 
конкурсазы Е. Евсеевалэн 
 но К. Зверевлэн дуэтсы 
1-тӥ премиез басьтӥз. 
2019-тӥ арын Елена 
Юрьевналы сётэмын 
Санкт-Петербургысь 
«Золотой софит» вылӥ 
театральной премия 
(«Устоез нылкышно роль» 
номинациын Push Comes to 
Shove балет-спектакльын 
ролез понна).
Ньыльдонлэсь трос 
валтӥсь рольёсты эктэ, 
быдэс дуннелы тодмоосыз 
пӧлысь: «Щелкунчик» — 
Маша, «Спящая красавица» 
— Аврора, «Баядерка» — 
Гамзатти, «Дон Кихот» 
— Китри, «Жизель» — 
Жизель, «Лебединое озеро» 
— Одетта-Одиллия, 
«Сильфида» — Сильфида, 
«Раймонда» — Генриетта...
Вордӥськемын Ижын. 
Кемалась ӧвӧл Елена 
Евсеевалы сётэмын 
«Удмуртиысь калык 
артистка» дано ним.

